
					ఈ పుట అచ్చుదిద్దబడ్డది

వెండియు నంగదు విడువక పట్టఁ - బొం డని దైత్యులఁ బుచ్చె రావణుఁడు

పుచ్చిన వారును బొదివి యంగదుని - నచ్చెరువయి యుండ నాకాశమునను

బరశుపట్టసభిండివాలశూలములఁ - గరవాలతోమరగదల నొప్పింపఁ

బిడికిళ్ళతోడనే ప్రేవులు వెడల - బెడిదంబుగా నొంచి పృథివిపైఁ గూల్చి

యరుగుచునున్న యాయంగదుఁ జూచి - ఖరసూతి సుకరుండు కార్ముకం బెత్తి

"నిలు నిలు మంగద! నీ వెందుఁ బోవఁ - గలవాఁడ" వని పేర్చి కాండంబు లైదు

నుదురు గాడఁగ నేసి నొప్పించి మఱియుఁ - బదితీవ్రశరముల బాహువు లేయ2070

నలుకతోఁ బిడికిట నంగదుం డతని - తల పెక్కువ్రయ్యలై ధరఁ గూలఁ బొడిచె.

దానికి దైత్యులు తల్లడమంద - దానవేశ్వరుఁడు చింతామగ్నుఁడయ్యెఁ

దారాతనూజుఁ డత్తఱి నేగుదెంచి - యారామచంద్రునియడుగుల కెరఁగి

“యోజగదారాధ్య! యోరామచంద్ర! - భూజననుత రామభూపాలతిలక!

దేవ! మీయానతి ధృతితోడ నేను - రావణునొద్దికి రయమునఁ బోయి

చెప్పఁగాఁ గల వెల్లఁ జెప్పితి దేవ - చెప్పినమాటలు చెవిఁ బెట్టఁడయ్యెఁ

గట్టిగాఁ జావుకుఁ గడుతెంపు చేసి - యుట్టిగట్టుక నూఁగుచున్నాఁడు దేవ!

‘యినకులనాథ! నీ వీదశగ్రీవు - ననిలోన మడియింపు మఖిలలోకేశ!”

యనుచు నావృత్తాంత మంతయుఁ దెలియ - వినుపించె నంతయు విశదంబు గాఁగ

జననాయకుండును సంతసం బందె - ఘనతరంబైన యంగదసత్త్వమునకు 
2080

నట రావణునితోడ నసురు లందఱును - బటుతరవాక్కులై పలికి రెంతయును

"ఇది యేమి దేవ! నీ వి ట్లూరకునికి? - యదె కపిసేనతో నారాఘవుండు

విడిసినాఁ డీలంక వేడించి యింకఁ - గడిమి నెన్నఁడు చూపఁగలవాఁడ వీవు?

మముఁ బంపు రామలక్ష్మణుల వానరుల - సమరంబులో గెల్చి చనుదెంతు" మనుచు




రావణుఁడు యుద్ధసన్నద్ధుఁడై యుత్తరగోపురమునకు వచ్చుట


వీనుల కరుదుగా విని దశాననుఁడు - భానుజాదులకును భయము పుట్టంగఁ

దనవైభవము రామధరణీశునకును - ఘనముగాఁ జూపెదఁ గా కంచుఁ దలఁచి

సాంద్రప్రతాపనిస్తంద్రుఁడై తొల్లి - యింద్రనాగేంద్రధనేంద్రుల గెలిచి

కప్పముల్ గైకొన్న ఘనవస్తువితతిఁ - దెప్పించి మే లేర్చి దీధితు ల్నిగుడఁ

జీనాంబరంబులు చెలువారఁ గట్టి - నానాదిశల వాసనలు వెదచల్ల

మృగమదశ్రీగంధమిళితమనోజ్ఞ - మగుదివ్యచందన మర్థితో నలఁది
2090

సరసమంజుళపారిజాతప్రసూన - విరచితమాలికావితతులు ముడిచి

పంకజరాగాదిబహురత్నకలిత - కంకణముద్రికాంగదభుజాభరణ

ఘనతరగ్రైవేయఘంటికానేక - వినుతహారంబులు విపులంబులైన

పదకంబు లాదిగా బహుభూషణములు - పదకశుద్ధిగ వన్నె పచరింపఁ దాల్చి

		 ఈ పేజీలో చివరి మార్పు 5 ఫిబ్రవరి 2024న 10:58కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

